
Монгол Улсын Их Хурлын 2018 оны намрын ээлжит чуулганы
 Нийгмийн бодлого, боловсрол, соёл, шинжлэх ухааны

 байнгын хорооны 12 дугаар сарын 04-ний өдөр /Мягмар гараг/-ийн 

хуралдааны товч тэмдэглэл

Нийгмийн бодлого, боловсрол, соёл, шинжлэх ухааны байнгын хорооны дарга Ё.Баатарбилэг ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр хуралдаан 14 цаг 24 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Н.Номтойбаяр;

Эмнэлгийн чөлөөтэй: Г.Мөнхцэцэг;

Тасалсан: О.Баасанхүү, Л.Оюун-Эрдэнэ, Я.Санжмятав, Д.Сарангэрэл, Л.Энх-Амгалан, С.Эрдэнэ.
Хэлэлцэх асуудалтай холбогдуулан Улсын Их Хурлын гишүүн М.Билэгт Эрүүл мэндийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хойшлуулах, Улсын Их Хурлын гишүүн М.Оюунчимэг Ерөнхий боловсролын сургуулийн хоол үйлдвэрлэл, үйлчилгээний тухай хуулийн төсөл болон хамт өргөн мэдүүлсэн “Хууль хэрэгжүүлэх зарим арга хэмжээний тухай” Улсын Их Хурлын тогтоолын төслийн анхны хэлэлцүүлгийг хойшлуулах горимын санал тус тус гаргав. 

Ё.Баатарбилэг: Улсын Их Хурлын гишүүн М.Билэгтийн гаргасан, Эрүүл мэндийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хойшлуулах нь зүйтэй гэсэн горимын саналыг дэмжье гэсэн санал хураалт явуулъя. 

Зөвшөөрсөн:
 11

Татгалзсан: 

   0

Бүгд:


 11

100 хувийн саналаар горимын санал дэмжигдсэн тул хуулийн төслийн анхны хэлэлцүүлгийг хойшлуулав. 
Ё.Баатарбилэг: Улсын Их Хурлын гишүүн М.Оюунчимэгийн гаргасан, Ерөнхий боловсролын сургуулийн хоол үйлдвэрлэл, үйлчилгээний тухай хуулийн төсөл болон хамт өргөн мэдүүлсэн “Хууль хэрэгжүүлэх зарим арга хэмжээний тухай” Улсын Их Хурлын тогтоолын төслийн анхны хэлэлцүүлгийг хойшлуулах нь зүйтэй гэсэн горимын саналыг дэмжье гэсэн санал хураалт явуулъя. 

Зөвшөөрсөн:
 11

Татгалзсан: 

   0


Бүгд:


 11

100 хувийн саналаар горимын санал дэмжигдсэн тул хуулийн төслийн анхны хэлэлцүүлгийг хойшлуулав. 

Нэг. Боловсролын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Ж.Ганбаатар нарын 8 гишүүн 2018.11.21-ний өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Боловсрол, соёл, шинжлэх ухаан, спортын сайд Ц.Цогзолмаа, Боловсрол, соёл, шинжлэх ухаан, спортын дэд сайд Г.Ганбаяр, Боловсрол, соёл, шинжлэх ухаан, спортын яамны Ерөнхий боловсролын бодлогын газрын ахлах мэргэжилтэн А.Цолмон, Улсын Их Хурлын гишүүний зөвлөх М.Энхмэнд нар оролцов.

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Р.Болормаа, Г.Баяртуяа, Ж.Чимгээ, референт Б.Мажигсүрэн, Э.Баттогтох нар байлцав. 


Хууль санаачлагчийн илтгэлийг Улсын Их Хурлын гишүүн Ж.Ганбаатар танилцуулав. 


Хуулийн төсөлтэй холбогдуулан Боловсрол, соёл, шинжлэх ухаан, спортын сайд Ц.Цогзолмаа үг хэлэв. 

Хууль санаачлагчийн илтгэлтэй холбогдуулан Улсын Их Хурлын гишүүн Х.Баделханы тавьсан асуултад Боловсрол, соёл, шинжлэх ухаан, спортын дэд сайд Г.Ганбаяр хариулж, тайлбар хийв.


Улсын Их Хурлын гишүүн М.Оюунчимэг үг хэлэв.


Ё.Баатарбилэг: Боловсролын тухай хуульд нэмэлт, өөрчлөлт оруулах тухай хуулийн төслийн үзэл баримтлалыг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                         10

Татгалзсан:                             1


Бүгд:                                      11

90.9 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Цогзолмаа Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 19 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 14 цаг 43 минутад өндөрлөв.

Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ,


СОЁЛ, ШИНЖЛЭХ УХААНЫ БАЙНГЫН


ХОРООНЫ ДАРГА                                                                  Ё.БААТАРБИЛЭГ


Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА

МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ
НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ 

БАЙНГЫН ХОРООНЫ 12 ДУГААР САРЫН 04-НИЙ ӨДӨР 
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ё.Баатарбилэг: Нийгмийн бодлого, боловсрол, соёл, шинжлэх ухааны байнгын хорооны 2018 оны 12 сарын 04-ний өдрийн хуралдаан эхлэх гэж байна. Ирвэл зохих 19 гишүүнээс 10 гишүүн ирсэн хуралдааны ирц 52,6 ирц бүрдсэн тул хурлаа эхэлье. Өнөөдөр хэлэлцэх асуудлыг танилцуулъя. 1 дүгээрт Эрүүл мэндийн тухай болон Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулна, 2 дугаарт Ерөнхий боловсролын сургуулийн хоол үйлдвэрлэл, үйлчилгээний тухай хуулийн төсөл болон хамт өргөн мэдүүлсэн “Хууль хэрэгжүүлэх арга хэмжээний тухай” Монгол Улсын Их Хурлын тогтоолын төслийн анхны хэлэлцүүлгийг явуулна. 3 дугаарт Боловсролын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийг хэлэлцэх эсэх асуудлыг хэлэлцэнэ. Хэлэлцэх асуудал дээр саналтай гишүүд байвал нэрсээ өгье. 
М.Билэгт гишүүн, М.Оюунчимэг гишүүн нөгөө ажлын хэсгийнхээ юуг хойшлуулах санал хэлэх үү, хоол үйлдвэрлэл үйлчилгээ, орсон байгаа, тэр тэгвэл нэрээ өгчих. М.Оюунчимэг гишүүнээр тасаллаа. М.Билэгт гишүүн. 

М.Билэгт: Гишүүдийнхээ энэ өдрийн амрыг эрье. Энэ Байнгын хороогоор хэлэлцэх асуудлын жагсаалтад байгаа Эрүүл мэндийн тухай хуульд нэмэлт, өөрчлөлт оруулах тухай, Эрүүл мэндийн даатгалын тухай хуульд нэмэлт, өөрчлөлт оруулах тухай энэ хуулийн ажлын хэсэг хуралдаж амжаагүй. Гишүүдийн ажлын хэсгийн, хэсэгт орсон гишүүдийн ирц хүрэхгүй байгаад ажлын хэсэг хуралдаж амжаагүй учраас энэ хэлэлцэх асуудлаас хасаж өгөөч гэж байна. 

Ё.Баатарбилэг: М.Билэгт гишүүн хэлэлцэх асуудалтай холбоотой санал гаргаж байна. М.Оюунчимэг гишүүн. 

М.Оюунчимэг: Би 2 асуудлыг хөндье гэж бодож байгаа юм. Нэгт нь манай Нийгмийн бодлогын байнгын хороогоор энэ утаатай холбоотой нөгөө нэг ерөнхий боловсролын сургууль, цэцэрлэгүүдийг агааржуулагчаар хангах, тэгээд маскийн асуудал үнэ ханш гээд энэ асуудлуудыг бол Нийгмийн бодлогын байнгын хороон дээрээ бол бас Өргөдлийн байнгын хороотой хамтраад энэ хэлэлцэх зайлшгүй бас шаардлага байна гэж харж байгаа. Та бид хоёр хоёулаа бас ажлын хэсэгт орсон тэгээд энэ асуудлууд руу одоо бид анхаарал хандуулж бас дорвитой арга хэмжээ авах Засгийн газарт өгсөн үүрэг чиглэлийн биелэлт маань ямархуу байгаа би одоо зарим цэцэрлэгүүдээр явлаа бас тэр агаар шүүлгэх шүүгч энэ тэр  нь зарим нь бол овоо тэр үүргийн дагуу хэрэгжээд явж байгаа зарим нь бас хангалтгүй юмнууд байгаад байна. 

Тэгэхээр энэ асуудалд бас Их Хурал бас анхаарлаа хандуулах зайлшгүй шаардлага байгааг бол хэлмээр байна. Өчигдөр би бас гэр хорооллын айлуудаар явлаа жижиг дэд станц энэ тэрийг харж байна. Тэгэхээр энэ асуудалд бас бид бүгдээрээ өгсөн үүрэг даалгаврын биелэлт бас өөрсдөө ажлын хэсэг маань үүн дээр бас анхаарвал зүгээр болов уу гэж бодож байгаа. Өнөөдөр бас Баянзүрх дээр очиж манай хүмүүс Ё.Баатарбилэг дарга энэ тэр очсон гээд би сонссон. Тэгэхээр энэ асуудлуудыг бас нэг оруулж хэлэлцвэл зүгээр болов уу гэж нэгт санал хэлмээр байна. 

Хоёр дахь нь Ерөнхий боловсролын сургуулийн хоол үйлдвэрлэл, үйлчилгээний тухай хуулийн төслийн талаар зарчмын зөрүүтэй бол саналууд байгаа. Үүн дээр бол нөгөө том ажлын хэсэг маань хуралдаад зарчмын зөрүүтэй саналаараа санал хураахад бол бэлэн болсон байгаа. Харин сая ирц нь хүрээгүйгээс болоод ингээд санал хураалт явагдаж чадаагүй учраас өнөөдрийн Байнгын хорооны хуралдаанаас бол үүнийг хойшлуулах саналтай байна. Ер нь бол бэлэн болсон байгаа манай дэд ажлын хэсэг Ц.Мөнх-Оргил гишүүн бид хоёр бол энэ дээр бол хэд хэдэн удаа уулзаад манайд ажлын хэсгийнхэн бол үүн дээр бол сайн ажиллаад ерөнхийдөө бэлэн болсон байгаа. Дараагийн долоо хоногт оруулахад бэлэн. 

Ё.Баатарбилэг: Тэгэхээр хэлэлцэх асуудалтай холбоотой 2 санал гарлаа. Тэгэхээр 1 дүгээрт Эрүүл мэндийн даатгалын тухай хууль болон Эрүүл мэндийн тухай хуульд нэмэлт, өөрчлөлт оруулах тухай хуулийн төслийн ажлын хэсгийн бас хуралдаан дээр санал нэгтгэгдэж арай амжаагүй байгаа учраас өнөөдөр энэ хэлэлцэх асуудлаас хасаж өгөөч гэсэн санал гаргаж байна М.Билэгт гишүүн. 2 дугаарт М.Оюунчимэг гишүүний Ерөнхий боловсролын тухай сургуулийн хоол үйлдвэрлэл, үйлчилгээний тухай хуулийн төсөл хамт өргөн мэдүүлсэн “Хууль хэрэгжүүлэх зарим арга хэмжээний тухай” Их Хурлын тогтоолын төслийн хэлэлцүүлгийг долоо хоногоор хойшлуулж өгөөч гэдэг ийм 2 санал гарлаа. Тэгэхээр Дэгийн тухай хуульд заасны дагуу хэлэлцэх асуудлаас хасах саналаар санал хураалт явуулна. Тэгээд санал хураалтаар дэмжигдвэл өнөөдрийн хуралдаанаас хасаад ингээд дараагийн асуудлуудаа хэлэлцээд явна. 

Тэгэхээр эхлээд М.Билэгт гишүүний гаргасан Эрүүл мэндийн тухай болон Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг өнөөдрийн хуралдааны хэлэлцэх асуудлын дарааллаас хасахыг дэмжье гэсэн саналын томьёоллоор санал хураалт явуулъя. Санал хураалт. 11 гишүүн оролцож 11 гишүүн дэмжиж 100 хувийн саналаар санал дэмжигдлээ. 

2 дугаарт М.Оюунчимэг гишүүний гаргасан саналаар Ерөнхий боловсролын сургуулийн хоол үйлдвэрлэл, үйлчилгээний тухай хуулийн төсөл болон хамт өргөн мэдүүлсэн “Хууль хэрэгжүүлэх арга хэмжээний тухай” Монгол Улсын Их Хурлын тогтоолын төслийн анхны хэлэлцүүлгийг 7 хоногийн хугацаатайгаар хойшлуулаад өнөөдөр хэлэлцэх асуудлаас хасъя гэсэн саналыг дэмжье гэсэн томьёоллоор санал хураалт явуулъя. 
Санал хураалт гишүүдээ. 11 гишүүн оролцож 100 хувийн саналаар санал дэмжигдлээ. 

Гишүүдийн гаргасан санал дэмжигдсэн учраас өнөөдөр хэлэлцэх асуудлын дарааллаас 1, 2 дугаар асуудал хасагдлаа. Хэлэлцэх асуудлын дарааллын дагуу 3 дугаарх асуудал буюу Боловсролын тухай хуульд нэмэлт, өөрчлөлт оруулах тухай хуульд өөрчлөлт оруулах хуулийн төслийг хэлэлцэх эсэх асуудлыг хэлэлцэнэ. Хэлэлцэх асуудалдаа оръё. 

Боловсролын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийг хуулийн төслийг санаачлагч Улсын Их Хурлын Ж.Ганбаатар танилцуулна. Ж.Ганбаатар гишүүнийг урьж байна. 


Ж.Ганбаатар: Баярлалаа. Та бүхэнд энэ өдрийн амар амгаланг айлтгая. Улсын Их Хурлаас 2018 оны 6 сарын 21-ний өдөр баталсан Боловсролын тухай хуульд нэмэлт, өөрчлөлт оруулах тухай хуулиар сум, дүүргийн Засаг дарга тухайн нутаг дэвсгэртээ үйл ажиллагаа явуулдаг төрийн болон орон нутгийн өмчийн боловсролын сургууль цэцэрлэгийн удирдлага дүүргийн боловсролын хэлтсийн даргыг томилж, чөлөөлөх эрхтэй болсон бөгөөд энэ зохицуулалтыг 2019 оны 6 дугаар сарын 01-ний өдрөөс эхлэн дагаж мөрдөхөөр болсон. Хуулийн дээрх өөрчлөлтийг 2019 оны 6 сарын 01-ний өдрөөр эхлэн дагаж мөрдөхөд бэлтгэл ажлыг хангах зайлшгүй шаардлага байгаагийн зэрэгцээ шинэчлэн баталсан Төрийн албаны тухай хууль болон Багшийн хөгжлийн тухай хуультай хэрхэн уях талаар зайлшгүй эргэн харах шаардлага байна. Улс төрөөс хараат бус шударга ил тод хариуцлагатай төрийн албаны эрх зүйн үндэс бүрдэх төрийн албан хаагч тогтвортой ажиллах төрийн алба хаших шалгуур нь зөвхөн мэргэжлийн болон уг албыг гүйцэтгэх мэдлэг чадвар, мэргэжлийн ёс зүйгээр тодорхойлогддог болох нөхцөл баталгааг хангах мерит буюу иргэнийг төрийн албанд сонгон шалгаруулах томилох, чөлөөлөх, ажлын гүйцэтгэлийг үнэлэх, дэвшүүлэх асуудлыг улс төрийн албан тушаалтан буюу сум, дүүргийн Засаг дарга дангаар шийдвэрлэж байх нь хууль зүйн зөрчил үүсэх үндэслэлтэй гэж үзлээ. 

Иймд Боловсролын тухай хуульд 2018 оны 6 сарын 21-ний өдөр оруулсан өөрчлөлтийг дагаж мөрдөх хугацааг 2020 оны 7 сарын 01-ний өдөр болгон хойшлуулах зохицуулалтыг тусгалаа. Хуулийн төсөл батлагдсаны дараа эдийн засаг, нийгэм, хууль зүйн сөрөг дагавар гарахгүй бөгөөд улсын төсвөөс нэмэлт хөрөнгө оруулалт шаардахгүй болно. Хуулийн төслийг Засгийн газраас санал авч дэмжсэн. Мөн зарчмын хувьд Засгийн газар бүрэн дэмжсэн байгаа гэдгийг хэлье. Мөн Хууль тогтоомжийн хуулийн дагуу 38 дугаар зүйлийн 38.2 дахь хэсэгт заасны дагуу Улсын Их Хурлын албан ёсны сайтад хуулийн төслийг холбогдох бусад материалын хамт байршуулсан бөгөөд тусгайлан өгсөн санал гараагүй болно. Хуулийн төсөл Монгол Улсын Үндсэн хуульд нийцсэн, бусад хуультай уялдсан байх бөгөөд бусад хуульд нэмэлт, өөрчлөлт, шинээр хууль боловсруулах, хүчингүй болсонд тооцох шаардлагагүй болно. Анхаарал тавьсанд баярлалаа. 

Ё.Баатарбилэг: Ж.Ганбаатар гишүүнд баярлалаа. Ажлын хэсэг танилцуулъя. Боловсрол, соёл, шинжлэх ухаан, спортын дэд сайд Ганбаяр, Боловсрол, соёл, шинжлэх ухаан, спортын яамны Ерөнхий боловсролын газрын ахлах мэргэжилтэн Цолмон, Улсын Их Хурлын гишүүн Ж.Ганбаатарын ажлын албаны зөвлөх Энхмэнд гэсэн ажлын хэсэг ирсэн байна. 

Улсын Их Хурлын дэгийн тухай хуулийн 18.5 дахь хэсэгт хэрэв уг төслийг баталснаар тухайн санхүүгийн жилийн улсын төсвийн орлогын хэмжээ буурах, зарлагын хэмжээ нэмэгдэхээр байвал энэ тухай Засгийн газрын саналыг заавал сонсоно гэж заасны дагуу Засгийн газраас хуулийн төсөлтэй холбоотой саналыг асуух ийм дэгтэй юм байна. Тэгээд Засгийн газраас төлөөлж байгаа сайд нараас энэхүү хуулийн төсөл батлагдсанаар санхүүгийн ямар нэг хүндрэл гарах уу гэдэг агуулгатай ийм асуулт асуух ёстой юм байна. Тэгэхээр санал Ц.Цогзолмаа сайд. 

Ц.Цогзолмаа: Улсын Их Хурлын гишүүн Ж.Ганбаатар гишүүнд талархлаа юуны өмнө илэрхийлэхийг хүсэж байна. Яагаад гэвэл энэ өөрөө өнөөдөр боловсролын системийг мэргэжлийн байх гэдэг энэ маш том болзлыг хангахад маш чухал үүрэгтэй хууль. Харамсалтай нь зүгээр асуудлын бүрэн гүйцэт ойлгоогүйн үүднээс үндсэндээ бас энэ асуудалд санал гарч тодорхой гишүүдийн санаачилгаар санаачилснаар энэ хууль маань одоо хэрэгжиж эхлэх хугацаа бол дөхөж байгаа. Тийм учраас энэ хугацаанаас өмнө бас Ж.Ганбаатар гишүүнийг санаачилга гаргаж ер нь одоо боловсролын салбар бол үйлчилгээ нь айл өрх болгонд хүүхдээр дамжиж хүрч байдаг нээлттэй байдаг ийм салбар. Тийм учраас энэ салбарын ажил үйлчилгээ чанартай байх тусмаа Монгол орны ирээдүй болж байгаа хүүхэд залуучуудын маань мэдлэг боловсрол ажил амьдрал иргэний бүх л өдөр тутмын амьдралтай энэ чухал холбоотой асуудал. Тийм учраас мэргэжлийн байгууллагын саналаар мэргэжлийн хүмүүс томилогдож боловсролын байгууллагыг удирдаж ажиллах нь боловсролын байгууллагад томилогдож ажиллах нь өөрөө энэ салбарын өдөр тутмын үйл ажиллагаа чанартай байхад шууд холбоотой юм. 

Тийм учраас ямар нэгэн байдлаар энэ хуулийн заалт батлагдсанаар төсөв дээр нэмэлт зардал гарах ямар ч шаардлагагүй байгаа. Өнөөдөр ажиллаж байгаа хүмүүс нь ажлаа хийгээд явна орон тоо нэмэгдэхгүй. Ганцхан томилгооны тухай асуудал учраас санхүүгийн эх үүсвэр шаардагдахгүй байгаа учраас энэ бол Боловсролын яам бүрэн дүүрэн бодлогын түвшинд дэмжиж байгаа зүйл. 

Ё.Баатарбилэг: Баярлалаа. Одоо хуулийн төсөл санаачлагчийн илтгэлтэй холбогдуулж асуух асуулттай гишүүд нэрсээ өгье. Санал байгаа. Х.Баделхан сайдаар тасаллаа. Х.Баделхан сайд. 

Х.Баделхан: Баярлалаа. Ер нь орон нутгийн боловсролын салбар бол маш том салбар л даа. Би бас орон нутагт ажиллаж байсан хүний хувьд бол сайн мэднэ. Ер нь орон нутгийн төсвийн 50 хувийг бол боловсролын салбар 25 хувийг бол эрүүл мэндийн салбар эзэлдэг байхгүй юу. Тэгээд боловсролын салбар бол маш чухал салбар. Энэ салбарын удирдлагыг бол мэргэжлийн хүн улс төрөөс хамааралгүй тогтвор суурьшилтай томилон ажиллуулах гэсэн санаа бол зөв. Гэхдээ сонгууль болгоны дараа хууль өөрчлөгдөөд тэр томилгоонууд өөрчлөгдөөд ер нь улс төрийн томилгоо бол явагдаж байсан л даа. 2000 оны үед бол бас Засаг дарга томилдог байсан. Гэхдээ Боловсролын яамнаас санал аваад боловсролын газраас санал аваад мэргэжлийн хүн томилж байсан. Ер нь 2000 оноос хойш энэ хууль одоо хэдэн удаа өөрчлөлт орсон юм бол хэдэн удаа өөрчлөгдөөд ямар, ямар журмаар яаж одоо томилгоо хийж байсан юм бол тийм нарийн судалгаа байна уу? Бид нар сая хүртэл хуулиа батлуулчхаад өөрсдөө баталчхаад өнөөдөр дахиад ингээд өөрчлөөд сууж байна л даа. Тийм учраас хэчнээн удаа энэ хуулийг өөрчилсөн байна гэсэн тийм судалгаа байна уу би үүнийг л мэргэжлийн байгууллагаас асуумаар байна. 

Ё.Баатарбилэг: Х.Баделхан гишүүний асуултад ажлын хэсэг хариулъя. Хэддүгээр микрофон байна вэ, Ганбаяр сайд 1 номер дээрээ суучих зүүн талынх дээрээ баруун талынх дээрээ. Тийм 1 номерын микрофон өгчих Ганбаяр сайд. 1 номер 1 номерын микрофон. 

Г.Ганбаяр: Гишүүддээ энэ өдрийн мэндийг хүргэе. Боловсролын тухай хууль ер нь өнгөрсөн хугацаанд нийтдээ 24 орчим удаа нэмэлт, өөрчлөлт орж засвар орж байсан ийм хууль. Одоо Боловсрол, соёл, шинжлэх ухаан, спортын яам дээр Боловсролын тухай хуулийн шинэчилсэн найруулгыг бэлтгээд тун удахгүй Улсын Их Хуралд өргөн барина. Яг энэ томилгоотой холбоотой заалт дээр бол 2 удаа өөрчлөлт орсон. Түүний хамгийн сүүлийнх нь сая 11 дүгээр сарын 02-ны өдрийн Улсын Их Хурлын чуулганаар аймаг, нийслэлийн Засаг дарга боловсролын байгууллагын сургууль захирлуудыг томилдог байсныг сум дүүрэг болгож өөрчилсөн ийм өөрчлөлт орсон байгаа. Одоо ингээд хэрэв энэ хугацаа өөрчлөх асуудлыг сунгах дээр нээлттэй, ингээд энэ орох юм бол 3 дахь удаагийн өөрчлөлт болно энэ томилгооны асуудал дээр бол. 

Ё.Баатарбилэг: Баярлалаа. Гишүүд асуулт асууж, хариулт авлаа. Одоо хуулийн төсөл санаачлагчийн илтгэлтэй холбогдуулж үг хэлэх гишүүдийн нэрсийг авъя. М.Оюунчимэг гишүүнээр тасаллаа. М.Оюунчимэг гишүүнийг урьж байна. 

М.Оюунчимэг: Яг энэ хууль хэлэлцэж байх үед би анхнаасаа байр сууриа илэрхийлж байсан. Тэр нь юу юм бэ гэхээр ер нь энэ Боловсролын тухай хуульд байн, байн бусад хуулийг дагалдах маягаар өөрчлөлт оруулсаар байгаад эрэмдэг зэрэмдэг ийм хууль болсныг салбарын эрдэмтэн мэргэд багш нар нь уулзах болгонд маш харамсан хэлж байсан л даа. Тэгээд ялангуяа одоо Монгол ардын нам 65 суудалтай энэ нам энэ Боловсролын тухай хуулийг шинэчилсэн найруулгыг нэг дорвитой урт хугацаанд нэг тогтвортой хэрэгжих тийм хууль гаргаж байж дахиад битгий ингээд өөрчлөөд байгаасай гэсэн хүсэлтийг одоо бүгд тавьж байсан. Сая хэлж байна 24 удаа өөрчлөлт оруулаад гээд тэгэхээр энэ боловсролоороо тоглоод байдаггүй хууль нь тогтвортой урт настай тийм чадамж сайтай байдгийг хүний нөөцийнх нь бодлогоор бид нар Сингапур, Финланд, Японоос харж болно л доо. Тэгэхээр одоо ингээд байн, байн өөрчлөөд баймааргүй байна. Энэ дээр салбар ч гэсэн одоо бодлогын маш том өөрчлөлт хийх хэрэгтэй байна л даа. 

Яг энэ хууль гарч аймаг, нийслэл нь мэддэг болно гэдэг энэ хуулийг хэлэлцэж байх үед дүүргүүдийн сургууль, цэцэрлэгийн багш нартай бид нар уулзаж байсан. Ялангуяа сургуулийн захирлууд бол энд бол дурамжхан хандаж байсан л даа. Яагаад гэвэл сая бас салбарын сайд ч хэлж байна. Энэ бол тухайн Боловсролын яам бодлогоороо юмаа зохицуулаад явдаг энэ мэргэжлийн бүхэл бүтэн байгууллага институт байгаад байхад түүнийг улс төрийн албан тушаалтнуудтай хутгаснаараа бас өөрсдийн үгээр байдаг ч гэдэг юм уу эсхүл одоо өөрсдийн бодлогыг л хэрэгжүүлэхэд нөлөө үзүүлэх бүхий хүмүүсийн томилгоо яваад байдаг учраас энэ бол их эрсдэлтэй юм та нар эргэж хараач гэсэн хүсэлтийг бидэнд бол тавьж байсан юм. Тэгээд үүнийгээ бол удаа дараа чуулганд илэрхийлж байсан боловч тэгээд л явсан. Харин одоо ингээд дахиад ингээд нэмэлт, өөрчлөлт оруулахаар орж ирж байгааг бол би 100 хувь дэмжиж байна. Энэ бол бас цаг нь арай болоогүй яах вэ өмнө нь бол энэ хэрэгжиж байсан энэ бас нэг бодлого хэрэгжүүлэхэд хэрэгтэй байдаг талаар зарим нэг хүмүүс тухайн үед хэрэгжүүлж байсан ярьж байсан л даа. Нөгөө босоо удирдлага энэ тэр гэдэг талаасаа. Боловсролын тогтолцоог бол ингэж болохгүй. Тийм учраас бид нар сайн бэлдэж байж энэ асуудалд нухацтай хандаж байж судалгаатай хийх ёстой л доо. 

Тиймээс бид нар бас цаг алдалгүй ингээд алдаагаа засаж байна гэж би харж байгаа учраас 100 хувь дэмжиж байна. 


Ё.Баатарбилэг: М.Оюунчимэг гишүүнд баярлалаа. Гишүүд үг хэлж санал хэлж дууслаа. Одоо санал хураалт явуулна. Боловсролын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төслийг нэгдсэн хуралдаанаар хэлэлцүүлэхийг дэмжье гэсэн саналын томьёоллоор санал хураалт явуулъя. Санал хураалт. 11 гишүүн оролцож 10 гишүүн зөвшөөрч 90,9 хувиар санал дэмжигдлээ. Санал дэмжигдсэн учраас чуулганы хуралдаанаар Байнгын хорооны санал, дүгнэлтийг унших гишүүнээр Улсын Их Хурлын гишүүн Ц.Цогзолмаа сайдыг томилъё. 

Өнөөдрийн хуралдаан өндөрлөснийг мэдэгдье. 


ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

